
A.
REGLEMENT VIR DIE SENDING / GETUIENIS VAN DIE NG KERK
1.
Die Sinodale Diensraad vir Getuienis (SDG) is ‘n kommissie van die Noordelike Sinode en onderskryf alle beginsels en riglyne soos verwoord in die “Reglement vir die Sending / Getuienis van die NG Kerk” - soos dit by die jongste Algemene Sinode aangepas is.

2.
Die SDG formuleer sy beleid binne die raamwerk wat deur die “Reglement vir die Sending / Getuienis van die NG Kerk” daargestel word, en waar enige praktiese beleidsmaatreël van die SDG  in stryd met die letter en die gees van die “Reglement vir die Sending / Getuienis van die NG Kerk” mag wees - daar geld die gesag van laasgenoemde eerder as die SDG se praktiese beleidsmaatreël.

B.
BREë BELEIDSRAAMWERK  VIR  GEMEENTES OOR SENDINGWERK  WAARBINNE DIE SDG  SY FUNKSIE WIL VERVUL
1.
God roep gemeentes en lidmate tot sendingwerk
Dit is God wat gemeentes en lidmate inwendig en uitwendig roep om sendingwerk te doen. God oortuig gemeentes en lidmate wie waarheen gestuur moet word om sendingwerk te gaan doen. Indiwiduele lidmate se roeping vir sendingwerk moet deur hulle gemeente as geloofsgemeenskap ondersteun en bevestig word. Sonder hierdie steun en bevestiging van geroepenheid deur die gelowige se gemeente moet daar huiwering wees om die sendingveld te betree.

2.
Sendingwerk is die kerk as geloofsgemeenskap se verantwoordelikheid
Sendingwerk gaan oor die vestiging van geloofsgemeenskappe in ‘n ongekerstende of ontkerstende deel van die wêreldbevolking - d.w.s. dit gaan oor geloofsoordrag en kerkplanting (gemeentestigting). Daarom is sendingwerk nie ‘n saak vir onafhanklike indiwidue of  losstaande enkelinge nie. Sendingwerk is ‘n saak van gemeenskapskepping op grond van geloofsoortuiging - gemeenskapskepping wat langs die weg van gemeenskaplike getuienis in spanverband en eksemplariese gemeenskapslewe nagestreef word. Sendingwerk is te kompleks om deur indiwiduele gelowiges alleen onderneem te word.

3.
Gemeentes stuur sendingwerkers uit
Gelowiges stuur nie hulleself uit vir sendingwerk nie. Geloofsgemeenskappe  stuur hulle uit. Sendingwerkers wat sonder die sanksie, seën en steun van hulle gemeentes vir sendingwerk uitgaan, het nie die nodige rugsteun en weerbaarheid om in die sendingveld te oorleef nie. Agter elke sendingwerker moet daar ‘n ondersteunende sturende gemeente staan - ‘n sturende gemeente op wie se bystand en trou die sendingwerker kan staatmaak.

4.
Gemeentes kan saamspan (kontrakteer) om sendingwerkers uit te stuur
Sendingwerk is ‘n duur onderneming. Wanneer een gemeente alleen dit nie kan bekostig om ‘n sendingwerker uit te stuur nie, kan die wyer kerkverband se mede-eienaarskap daarvoor gesoek word. Die wyer kerkverband is nie net die omringende gemeentes in die nabye omgewing nie, maar ook ander gemeentes verder weg. Dit kan ook indiwiduele gelowiges of groepe gelowiges wees wat dieselfde roeping van die Here vir ‘n spesifieke sendingveld ervaar. Mede-eienaarskap vir die uitsending van ‘n sendingwerker impliseer ‘n vaste verbintenis teenoor die sendingwerker en teenoor die ander partye wat deel vorm van die sturende gemeenskap - ‘n verbintenis wat gemaak word in teenwoordigheid van God. Daarom behoort sulke verbintenisse tot mede-eienaarskap van die sendingonderneming met ‘n skriftelike ooreenkoms of kontrak bevestig te word.

5.
Die ander lede van die NG Kerkfamilie behoort sover moontlik as vennote by sendingondernemings betrek te word.

Terwyl die lede van die NG Kerkfamilie besig is met pogings tot hereniging, sal dit strategies wys wees om nou reeds met plaaslike gemeentes van sulke kerke gesamentlike verantwoordelikheid te neem vir enige sendingondernemings - ook na die buiteland. Dit behoort die naderbeweeg van die kerke na mekaar aan te help en ‘n geskikte klimaat te help skep vir samewerking nadat hereniging bereik is.

6.
Sendingwerk is ‘n geloofsonderneming
God voorsien in sy kinders en sy kerk se behoeftes. Hy voorsien ook in sendingwerkers se behoeftes. Hy doen dit meesal deur die offervaardigheid en verantwoordelikheidsin van sy gemeentes en lidmate wat nie self uitgestuur word na die sendingveld nie. Gelowiges leer om op die Here se voorsienigheid en sorg staat te maak vir hulle lewe - ook vir die gemeentelike lewe. Op grond van hulle vertroue op die Here se voorsienige sorg, gaan hulle ondernemings (kontrakte) aan, stel hulle begrotings op, beplan hulle. Gemeentes kontrakteer met hulle leraars om hulle te vergoed vir die diens wat hulle aan die gemeente lewer. Só ‘n kontrak is ‘n geloofsonderneming. Soos ‘n gemeente op die Here vertrou om hulle onderneming teenoor die leraar te kan nakom, só vertrou hulle ook op die Here om hulle in staat te stel om hulle onderneming teenoor die sendingwerker te kan nakom. Kontrakte met sendingwerkers (borgskap om hulle te ondersteun), is geloofsondernemings.

7.
Borg  van sendingwerkers is mede-eienaarskap
Wanneer ‘n sturende gemeente (of ‘n groep gemeentes of lidmate) onderneem om ‘n sendingwerker te borg, dan versprei hulle die risiko wat hulle sendingwerker loop oor hulle almal. ‘n Verbintenis met ‘n sendingwerker aangegaan, is ‘n verbintenis tot solidariteit met die sendingwerker. Hulle voorspoed is sy voorspoed. Hulle teenspoed is sy teenspoed. Maar ook: Sy sukses is hulle sukses. Sy probleme is hulle probleme. Deur ‘n sendingwerker te borg, verklaar jy dat jy nie meer jou rug op hom/haar kan draai as dit lastig raak nie, dat jy hom/haar nie in die steek sal laat nie.

8.
Finansiële probleme in ‘n gemeente regverdig nie staking van sendingborgskap nie
Gemeentelike bediening staan nie teenoor sendingwerk nie. Wanneer ‘n gemeente finansieel swaarkry, behoort die gemeentelike bediening nie voortgesit te word ten koste van sy sendingwerk nie. Sendingwerk is nie ‘n opsionele kerklike verantwoordelikheid - wat gedoen kan word as daar dalk iets daarvoor oorbly nie. Wanneer ‘n gemeente finansieel swaarkry en inkorting op besteding moet plaasvind, dan word die inkorting pro rata  ten opsigte van alle bedieninge van ‘n volwaardige christelike gemeente gedoen. Die leraars en die sendingwerkers en alle ander personeel word in gelyke mate geraak deur die finansiële tekorte. Veral nie die sendingroeping van die kerk mag opgeskort word wanneer ekonomiese insinking beleef word nie.’n Gemeente is nie ‘n doel op sigself nie. ‘n Gemeente bestaan sodat God deur soveel as moontlik mense op aarde verheerlik kan word. Daartoe is die kerk instrumenteel. Wanneer ‘n gemeente ophou om sendingwerk te doen, hou hy op om volgens sy roeping te lewe - en volstaan hy met gister en eergister se gehoorsaamheid.

9.
Sendingwerkers behoort gehelp te word om hulle sendingwerk sonder onnodige bekommernis oor lewensonderhoud en finansiële voorsorg te kan doen
Sendingwerkers en hulle sturende gemeentes behoort toe te sien dat daar behoorlik voorsiening gemaak word vir die sendingwerkers se lewe in die vreemde - en selfs daarná. In die begroting behoort voorsiening gemaak te word vir die volgende items:

* Gewone lewensonderhoud: Dit sluit behuising, munisipale dienste, lisensies, belasting, telefoonkoste, korttermynversekering, werkloosheidsversekering, skoolgeld vir kinders, kos en klere, ens in.

* Vervoerkoste - amptelik en privaat: Die aankoop of uitvoer van ‘n voertuig moet ingereken word. Lenings aan nuwelinge in die teikenland sonder kredietverwysings is ‘n faktor. Assuransie, brandstof, tolgeld, herstelwerk en lisensies moet in ag geneem word. Vliegtuigkaartjies en visumkoste vir ritte na en vanaf  Suid-Afrika is ook belangrik. Vervoer tydens verlof en steunwerwing in Suid-Afrika moet ook in die beplanning verreken word.

* Pensioenvoorsiening  vir aftrede: Lidmaatskap aan ‘n wettige  pensioenfonds in Suid-Afrika is verpligtend. Vir sendingwerkers wat beplan om oorsee pensioen te neem, kan addissionele pensioenvoorsiening in die buiteland gemaak word. Die kleinste verpligte plaaslike pensioenopsie is 25%.

* Mediese versekering: Lidmaatskap aan ‘n erkende mediese fonds in die teikenland behoort verkry te word - vir die tydperke van diens daar. Wanneer die sendingwerkers en hulle gesinne in Suid-Afrika is, sal hier voorsiening gemaak moet word daarvoor.

* Bedieningskostes: Dit mag wees dat die plaaslike gasheergemeentes (in die teikenland) finansieel nie die koste van sekere bedieningsprojekte kan bybring nie. Daarom moet sendingwerkers en hulle sturende gemeentes vir sulke uitgawes voorsiening maak. Die vermoë van die SDG om daarmee te kan help, sal baie beperk wees.

* Gebeurlikheidsvoorsiening: Dit mag gebeur dat ‘n situasie ontwikkel dat die sendingwerker en sy/haar gesin skielik die land moet verlaat of  moet terugkom na Suid-Afrika of dat iets anders gebeur wat addissionele fondse vra. Daarvoor moet voorsiening gemaak word. Die koste van begrafnisse of verassings moet ook nie uit die oog verloor word nie.

10.
Alle betrokkenes moet met groot integriteit, deursigtigheid en spaarsaamheid optree waar dit die werwing, administrasie en besteding van sendingfondse behels
As rentmeesters van God weet ons dat die fondse wat deur mense en gemeentes gegee word - ook vir sendingwerk - met groot verantwoordelikheid hanteer moet word. Daar moet deurlopend deeglik daarvan boekgehou word - en van die aanwending daarvan rekenskap gegee word. Daar moet deurlopend daarteen gewaak word dat enige persepsie mag ontstaan dat sulke fondse nie met omsigtigheid en spaarsaamheid hanteer word nie. Verkeerde persepsies kan maklik vrywillige bydraes laat opdroog. Verhoudings kan versteur word wanneer fondse nie reg hanteer word nie. Sendingwerkers sal veral daarteen moet waak dat hulle nie die indruk skep dat hulle elke jaar Suid-Afrika toe wil kom vir verlof nie, aangesien vliegtuigritte vir die gesin baie duur is. Sturende gemeentes behoort in hulle ooreenkomste met die sendingwerkers wat hulle uitstuur, duidelik uit te spel hoe dikwels die sendingwerkers huis toe kan kom - en ook vir hoe lank. Oor die algemeen behoort sendingwerkers na ‘n periode van drie jaar in die vreemde toegelaat te word om vir ‘n periode van ongeveer een jaar terug te keer na die land, waarvan die eerste drie maande vir behoorlike verlof gebruik behoort te word, waarná die ander nege maande intensief vir versterking van verhoudinge met die sturende geloofsgemeenskappe, verdere opleiding, versterking en vergroting van die ondersteuning,  vir dienslewering van die sendingwerkers aan hulle ondersteunende gemeentes, en vir geestelike berading en opbou van die sendingwerkers en hulle gesinne gebruik behoort te word. Indiwiduele omstandighede en beskikbaarheid van plaasvervangers sal sekerlik ook ‘n rol hierin speel.

11.
Sendingwerkers werk onder aanvegting en druk - en moet daarom soms vir herstelperiodes uit die operasionele gebied onttrek word
Soos soldate nie lewenslank in die spervuur kan opereer nie, kan sendingwerkers nie ononderbroke sendingwerk verrig nie. Bedieningstamheid en emosionele uitbranding kan intree indien die eise wat gestel word vir te lang periodes volgehou word. Sturende gemeentes behoort dus hulle sendingwerkers elke paar jaar vir ‘n voldoende tyd uit die operasionele gebied te onttrek vir geestelike en emosionele versorging en herstel, herbevestiging en versterking van verhoudings tuis en verdere relevante opleiding. Dit sal ook die geleentheid wees om hulle ondersteuningsbasis te bevestig en te verbreed vir ‘n volgende periode van operasionele diens. Die gesag om sendingwerkers vir herstelperiodes of vir rekenskap terug te roep, lê by die sturende gemeentes - en is nie die prerogatief van die sendingwerker of die organisasie onder wie se toesig gewerk word nie. Onderlinge oorlegpleging behoort altyd plaas te vind en eensydige optrede behoort vermy te word. Alle betrokkenes behoort egter voortdurend op hoogte gehou te word van die sendingwerkers se bewegings in en uit Suid-Afrika.

12.
Sendingwerkers wat vir korter of langer periodes uit die sendingveld terugkeer, moet sorgsaam gehelp word om weer tuis aan te pas
Sendingwerkers moet dikwels huis en ander bestaansmiddele opgee wanneer hulle die land verlaat om te gaan sendingwerk doen. Wanneer hulle vir verlof of om ander redes terugkeer na Suid-Afrika, het hulle nie soos ander lidmate eie behuising, vervoer, telefone, ens nie. Sturende instansies moet hiervoor help sorg en reëlings tref. Die emosionele aanpassing is nie altyd maklik nie, en daarom sal emosionele ondersteuning en sielkundige berading ook nodig wees. Ook wanneer sendingwerkers aan die einde van ‘n lewenstaak in die vreemde hier moet kom aftree, sal besondere sorg betoon moet word om hulle te help om ‘n menswaardige oudag te kan geniet. Hiervoor sal vroegtydig voorsiening gemaak moet word. 

13.
Sendingwerkers se kinders is in besondere sin hoë-risiko kinders wat besondere aandag verdien
Die geskiedenis toon dat ‘n besonder hoë persentasie kinders van sendingwerkers emosionele, gedrags-, en ander aanpassingsprobleme ontwikkel. Baie van hulle keer selfs die kerk en God die rug toe as gevolg van kinderjare-ervarings wat alles behalwe normaal en gelukkig was. Soms moet sendingwerkers self ‘n baie groot deel van die blaam daarvoor dra. Soms is dit ook die skuld van sturende gemeentes en sendingorganisasies wat sulke kinders nie in ag geneem het - en nie voldoende vir hulle gesorg het nie. Sendingwerkers, sturende gemeentes en instansies onder wie se toesig sendingwerkers werk, sal op hierdie gevare bedag moet wees - en reëlings moet tref om sendingwerkers se gesinslewe so normaal as moontlik te help maak. Spesifieke berading,  begeleiding en voorligting aan sendingwerkers en hulle kinders sal deurlopend voorsien moet word. Fondse en personeel sal spesifiek vir sulke dienste, asook vir skoolopleiding in buitengewone omstandighede,  toegewys moet word. Sulke kinders is te kosbaar dat een van hulle emosioneel of sielkundig gestremd die lewe mag ingaan of vir die ewige lewe verlore mag raak.

14.
Sturende gemeentes delegeer nie hulle verantwoordelikheid ten opsigte van  hulle sendingwerkers nie
Uit die oog mag nie uit die hart ook wees nie. ‘n Regering bly verantwoordelik vir sy weermag en soldate wat hy ver op ‘n militêre operasie uitgestuur het. Só ook ‘n sturende gemeente (of groep gemeentes en borge): hulle bly betrokke en verantwoordelik. Selfs al werk die sendingwerker onder beskerming van ‘n ander kerk of sendingorganisasie, word kontak nog volgehou en bly onderlinge aanspreeklikheid en liefde steeds voortduur. Ondersteuning van sendingwerkers is nie iets passiefs nie: dit word op velerlei wyses bewys en betoon. Dit is ‘n aktiewe bediening. Daar bestaan in die kerk nie iets soos ‘n passiewe (of rustende) bediening nie. 

15.
Ander instansies se hulp kan betrek word by die sendingwerk van ‘n gemeente en sy gestuurdes
Vanweë die omvang en kompleksiteit van sendingwerk kan die hulp van ander instansies ingeroep word wanneer ‘n sturende gemeente sy sendingroeping uitvoer. Behalwe dat ander ondersteunende gemeentes en borge betrek word om veral met finansiering te help, kan spesialis instansies help met sake soos toepaslike opleiding, fasilitering en koördinering vir die ontplooiingsproses, aanwending en begeleiding in die teikengemeenskap, logistieke en morele steungewing, kommunikasie met die tuisfront, ens. Hoe kosbaar en onontbeerlik die hulp van sulke instansies ook al mag wees, kan hulle nie die finale verantwoordelikheid vir die volgehoue bediening van ‘n sturende gemeente se sendingwerker dra nie. Dit is onvervreembaar die besit  van die sturende gemeente(s). Duidelike verstandhouding met sulke hulpverlenende instansies moet bereik - en op skrif gestel - word. 

16.
Sendingwerkers bly in die sendingveld steeds aanspreeklik
Vanweë die korporatiewe aard van sendingwerk - en van die kerk as liggaam van Christus - sal alle sendingwerkers altyd aanspreeklik wees. Behalwe vir hulle aanspreeklikheid teenoor God vir hoe hulle hulle roeping uitvoer, is hulle ook aanspreeklik teenoor almal wat saam met hulle in die sendingveld werksaam is - ongeag of daardie ander sendingwerkers aan dieselfde span, organisasie of denominasie behoort. Hulle is veral dan ook aanspreeklik teenoor almal wat deel vorm van hulle ondersteuningsbasis - veral teenoor die kerkraad van die  sturende gemeente. Hulle aanspreeklikheid teenoor hulle ondersteuningsbasis sal meebring dat gereeld aan hulle verslag gedoen sal word. Dit sal meebring dat geen groot koerswysigings in die bediening aangebring sal word alvorens die sturende en ondersteunende gemeenskap nie geraadpleeg is - en saam met hulle die aangesig van die Here gesoek is en bevestiging verkry is nie. Selfs werkers in dieselde span is teenoor mekaar aanspreeklik ongeag die rang of posisie wat beklee word.

17.
Waar daar reeds ‘n inheemse kerk in die sendingveld bestaan, word daarmee saamgewerk
Christelike gemeentes en gelowiges mag mekaar nie ignoreer, veronagsaam en teëwerk nie - ook nie in die sendingsituasie nie. Daar bestaan eenheid in die liggaam van Christus. Organisatoriese verskeidenheid mag nie verdeeldheid wees nie. Dit moet eerder die eenheid dien en verryk. Kerklike samewerking is in die sendingveld nog noodsaakliker as tuis - as soiets moontlik is. Koördinering en onderlinge aanvulling van sendingwerk behoort nagestreef te word. Onnodige duplisering behoort uitgeskakel te word deur samewerking. Wanneer ‘n inheemse gemeente van dieselfde kerkfamilie of denominasie in ‘n bepaalde gebied bestaan, moet sendingwerkers en spanne wat daar werk, daarmee saamwerk - en dit onder hulle toesig doen. Dissipels wat vir Christus gemaak word, behoort by die plaaslike inheemse gemeente ingelyf te word. Bewyse van lidmaatskap behoort by daardie gemeente ingedien te word. Geloofsgemeenskap behoort daar beoefen te word. Lidmaatsvoorregte en lidmaatsverantwoordelikhede behoort daar gestalte te kry. Rekenskap behoort daar deur verslaglewering gegee te word.

18.
Sendingwerk se kompleksiteit vereis hoë kwaliteit sendingwerkers
Sendingwerkers is ambassadeurs van die kerk. Hulle integriteit, karakter en kundigheid dra ‘n boodskap uit oor die soort mense wat deur die Evangelie van Christus opgelewer word. Só wek hulle belangstelling in die boodskap wat hulle verkondig. Daarom behoort die kerk altyd van sy beste mense as sendingwerkers uit te stuur om ongelowige gemeenskappe te bereik. Nie alleen hulle natuurlike intelligensie en vermoëns nie, maar veral hulle geestelike volwassenheid en opregte liefde is van belang. Daarbenewens sal deeglike opleiding en toepaslike ervaring baie waardevol wees om ander gemeenskappe nader te trek. Kruiskulturele werk vra ‘n ingeligte en verstandige benadering. Sendingwerkers wat nie voldoende opleiding gekry het nie, moet eerder in minder ingewikkelde situasies ‘n bydrae probeer maak. Instansies wat sendingwerkers keur, behoort nie ontoereikende sendingwerkers na die sendingveld te laat gaan nie.

19.
Sendingwerkers moet onder alle omstandighede met integriteit optree in die sendingomgewing
Dit is ‘n belangrike vereiste dat alle NGK-sendingwerkers wat in die sendingveld ontplooi word, onder alle omstandighede met groot integriteit moet optree. Absoluut niks mag gedoen word wat die Naam van die Here, die Christendom en die kerk kan skade berokken nie. Daarom moet met dissipline en toewyding voortgewerk word aan die eie geloofsbeoefening en groei. Alles wat menslik moontlik is moet gedoen word om goeie verhoudinge met die plaaslike kerk te bevorder. Daar moet teen gewaak word om slegs met mense uit die eie kultuur te verkeer of eksklusiewe sendelinggroepies te vorm. Selfs tentmakersendingwerkers moet deurlopend aangemoedig word om uit te reik na mense in die plaaslike samelewing. Bedieningsgeskille met leiers en lidmate van die plaaslike gemeentes moet deur genoegsame en taktvolle gesprekvoering en deeglike beplanning vóóraf voorkom word. Daar moet ook gewaak word teen ‘n beterweterige houding wat inheemse lidmate kan vervreem. Inteendeel: Met ‘n nederige en onderrigbare gemoed kan veel van die inheemse lidmate geleer word - wat daartoe kan bydra dat die patroon en styl van die kerklike lewe wat gevestig word eie is aan die kultuur waarbinne dit sal moet voortbestaan nadat die sendingwerkers later weer weg is.

20.
Sendingwerk se kompleksiteit vereis sendingspanne wat ‘n verskeidenheid bedieningsvaardighede het
Die christelike geloofsgemeenskap is veelsydig en meervoudig begaafd. Die demonstratiewe waarde van ‘n eksemplariese geloofsgemeenskap te midde van ‘n ongelowige gemeenskap kan soveel beter bekendmaak wat die christelike geloofslewe behels. Daarom behoort sendingwerkers deel te vorm van sendingwerkspanne wat taakverdeling en sinergie aan die dag lê. Juis omdat die christelike lewe allesomvattend is, sal christelike geloofsvorming meerdimensioneel wees - en ‘n verskeidenheid spesialiste se insette vereis. Niemand is só goed en knap dat hy alleen alles voldoende kan behartig nie. Stuurgemeentes moet hierdie feit reeds by besluitneming oor uitsending verreken - en ook met ander gemeentes saamwerk in die samestelling van sulke sendingwerkspanne. 

21.
Sendingwerk word nie net deur geordendes verrig nie, maar ook deur nie-geordendes en “tentmakers”

Daar is vir ‘n verskeidenheid lidmate en situasies ruimte in sendingwerk. Sendingwerk kan nie net met geordende leraars alleen voldoende verrig word nie. Daarom is die rol van nie-geordende sendingwerkers vandag baie belangrik. Veral helpende beroepe soos mediese dokters en verpleegsters, onderwysers en maatskaplike en noodlenigingswerkers kan as deel van ‘n span sendingwerkers in die teikengemeenskap aangewend word - veral as hulle deur hulle beroepsbeoefening vir hulle eie lewensonderhoud kan sorg. Sulke “tentmakersendingwerkers” behoort egter steeds aan ‘n ondersteunende sturende gemeente gekoppel te wees, en in die sendingopset onder toesig van die plaaslike instansie te arbei. Sulke “tentmakersendingwerkers” se finansiële onafhanklikheid mag onder geen omstandighede daartoe lei dat eiesinnigheid hulle betrokkenheid kenmerk nie. Hulle behoort steeds aanspreeklikheid teenoor alle belanghebbende instansies te bewys en verslag te lewer van hulle werk. Nie-geordende sendingwerkers behels verskillende kategorië kerklike werkers wat een of ander nuttige of ondersteunende funksie vervul in die bediening en lewe van die inheemse gemeente of die sendingspan. Gemeentes kan sulke werkers ook uitstuur deur middel van ‘n spesiale formulier wat deur die Algemene Sinode daarvoor goedgekeur is.

22.
Opleiding en oriëntasie (voorbereiding) van sendingwerkers vir hulle sendingtaak moet deeglike aandag kry voordat hulle in die sendingveld ontplooi word
Weens die kompleksiteit van sendingwerk kan geen sendingwerker die sendingveld betree sonder deeglike voorbereiding vooraf nie. Gewoonlik wil voornemende sendingwerkers so gou as moontlik in die sendingveld kom nadat hulle bewus geword het van ‘n sendingroeping. Hulle raak ongeduldig as gemeentes of ander instansies daarop aandring dat hulle eers deur sekere prosesse van oriëntering en opleiding gaan - prosesse wat soms ‘n paar jaar kan neem. Sturende instansies moet hulle egter nie deur hierdie ongeduld daarvan laat afsien dat kandidate eers voldoende vorming en toerusting deurloop nie. Geroepenheid wat nie ‘n periode van deeglike voorbereiding kan deurstaan nie, is waarskynlik nie van die Here nie. Die meeste ongevalle onder sendingwerkers ontstaan as gevolg van ‘n geroepenheidsprobleem of ‘n opleidingsprobleem. 

23.
Sendingwerkers se toerusting moet ten minste sekere basiese velde dek
Aangesien sendingwerk primêr gaan om geloofsoordrag, gemeentestigting en gemeentebou, behoort voornemende sendingwerkers almal eers deeglike onderrig te kry in sake soos die volgende: ‘n Basiese bybelkennis - wat veral die ekklesiologie en soteriologie ook dek; bybelstudiemetodiek; dissipelskap en mentorskap; leierskapopleiding; basiese kerklike administrasie, organsisasie en besluitnemingsprosesse;  kleingroepdinamika en selgroepsisteme;  evangelisasieinhoud en -metodes; jeugwerk en kategetiese onderrig; kinderevangelisasie; prediking; pastoraat/berading; diakonaat. Hierbenewens behoort taal- en kultuurverwerwingsvaardighede ook deel van die opleiding uit te maak. Daarbenewens kan musiek en sang en dramaonderrig ook dalk ondergaan word. Sturende gemeentes behoort toe te sien dat voornemende sendingwerkers in hulle leer en spiritualiteit gesond  is - en verkieslik deur ons eie kerk toegerus is.

24.
Deeglike kommunikasie tussen die sendingwerker en die tuisfront is van kardinale belang
Die motivering van tuisgemeentes - sowel as van sendingwerkers in die sendingveld - hang in ‘n groot mate af van ‘n deurlopende proses van twee-rigting kommunikasie waarin behoeftes, vordering en visie gedeel word. Daarom moet sowel die sendingwerker as die sturende gemeenskappe ‘n verantwoordelikheid om te sorg dat skakeling en koördinasie deurlopend plaasvind. Die verskillende telekommunikasie middels moet dus benut word. Die regte inligting moet versprei word. Hierdie saak bied aan lidmate aan die tuisfront geleentheid tot sinvolle dienslewering en betrokkenheid. Besondere moeite behoort gedoen te word om te verseker dat die sturende gemeente se lidmate nie mag vergeet daarvan dat hulle ‘n sendingwerker elders het - en dat daardie sendingwerker hulle deurlopende ondersteuning, meelewing en voorbidding nodig het

25.
Sendingwerk is kerklike bediening wat afhanklik is van die bonatuurlike medewerking van God
Wedergeboorte en lewensvernuwing is God se werk. Die opposisie van demoniese magte wat in ongelowige gemeenskappe aan die werk is - en God se kerk wil vernietig en dwarsboom, kan net onder die bomenslike beskerming en voorsienigheid van God oorwin word. Daarom moet sturende gemeentes en sendingwerkers voortdurend in gebed alles van God afbid wat nodig is om die werk te doen. Die waarde van ondersteunende gebedsnetwerke vir alle sendingwerkers kan daarom nooit oorskat word nie. Daarsonder sal sendingwerk bloot mensewerk wees en nie kan standhou nie. Voordat sendingwerkers na die sendingveld gaan, moet hulle saam met hulle stuurgemeentes begin om gebedsnetwerke in plek te kry wat getrou volgehoue en toegespitste voorbidding vir die werk en vir die sendingpersoneel sal behartig.

26.
Sendingwerk moet op die vestiging van selfstandige en lewenskragtige inheemse gemeentes en kerkverband uitloop
Dit is ‘n teken van kerklike ongesondheid indien gemeentes en kerkverband wat tot stand kom, aanhou om afhanklik te bly van die finansiering, leierskap en arbeid van sturende (uitheemse) geloofsgemeenskappe van elders. Sendingwerkers moet daarom van die begin af daarna streef om gelowiges en geloofsgemeenskappe na selfstandige verantwoordelikheidsaanvaarding en rentmeesterskap te lei. Die Heilige Gees gee voldoende gawes en personeel aan die kerk op plaaslike vlak. Leiers moet geïdentifiseer en toegerus word vir hulle leierskapsfunksies. Gelowiges moet onderrig word in wat die kerk moet wees en hoe sy bedieninge uitgevoer moet word. Alle lidmate moet begelei word om hulle rentmeesterskap met dankbaarheid en diensbereidheid gestalte te gee. ‘n Uitreik en getuieniskultuur moet van die begin af gevestig word, sodat evangelisering en numeriese groei ‘n normale deel van die gemeentelike ervaring sal wees. Uiteindelik moet die kerkverband ook gelei word om verantwoordelikheid vir die opleiding van sy eie leraars te neem, in volwaardige ekumeniese verhoudinge met ander kerke te tree en medeverantwoordelikheid vir wêreldevangelisasie te neem. Sendingwerkers moet hulleself deur hulle arbeid oorbodig maak. Sorg moet egter gedra word dat selfstandigheid nie te vroeg aan die dogterkerk opgedwing word, sonder dat ‘n genoegsame basis van selfstandigheid reeds bestaan nie. 

27.
Sendingwerkers moet kultuursensitief optree en geloofsgemeenskappe toelaat om kulturele inheemsheid te ontwikkel 

Die nuwe geloofsgemeenskappe wat gevorm word, se lewenswyse en bedieningstyl word nie presies in die Bybel voorgeskryf nie. Kulture verskil onderling baie van mekaar ten opsigte van hulle manier van doen, gebruike, simboliek, ritueel, ens. Die gevaar van ‘n paternalistiese benadering ten opsigte van die inheemse lidmate se kultuur - asof die eie kultuur net goed is en die plaaslike kultuur net sleg is - moet altyd bewustelik afgewys word. Daarom kan die sturende geloofsgemeenskap nie verwag dat die nuwe geloofsgemeenskap wat gevorm word, dinge presies net soos hulle moet doen nie. Die nuwe kerk moet inheems word - eie aan die kulturele styl van die bevolking waaronder dit gevestig word en relevant tot die konteks waarbinne dit moet funksioneer. Vryheid en soepelheid moet aan die dag gelê word in die inkleding van eredienste, sang, kleredrag, rituele, ens. - sodat ‘n emosionele omgewing geskep kan word waarin die inheemse gelowiges getrou aan hulle kulturele uniekheid uiting kan gee aan hulle toewyding en diepste geestelike belewenisse. Dit sal nie kan gebeur as die godsdiensbeoefening plaasvind in ‘n kulturele styl wat as lewensvreemd ervaar word nie. Versigtigheid moet egter aan die dag gelê word, aangesien kulturele gebruike en style dikwels vervleg is met - en voortspruit uit - waardes en tradisies wat deel vorm van ‘n heidense lewensfilosofie en lewenswyse.

C.
PRAKTIESE BELEIDSMAATREëLS WAARVOLGENS DIE SDG BY GEMEENTES SE SENDINGWERK BETROKKE WIL WEES
1.
Die SDG is ‘n kommissie van die NG Kerk - sonder voldoende organisatoriese infrastruktuur
Die SDG is ‘n kommissie van die Noordelike Sinode van die Nederduitse Gereformeerde Kerk. Die SDG is dus nie ‘n onafhanklike sendingorganisasie nie, maar ‘n amptelike kommissie van die NG Kerk - wat nie oor voltydse personeel,  logistieke steun, eie fondse en infrastruktuur beskik om self sendingwerkers te kan uitstuur en rugsteun nie.

2.
Die SDG sien sy taak as ‘n fasiliterende en koördinerende skakelkommissie wat tussen sendingwerkers, sturende gemeentes en die gasheerkerk in die teikenland bemiddel
Die SDG tree  nie op as ‘n amptelike werkgewer of organisasie wat sendingwerkers in diens neem of beroep nie, maar is ‘n kerklike kommissie wat ‘n fasiliterende en koördinerende skakelfunksie vervul - om dit vir lidmate van die NG Kerk met ‘n sendingroeping moontlik te maak om in die teikenland op ‘n amptelike en beheerde grondslag  te gaan kerklike sendingwerk doen - normaalweg onder die toesig en beheer van die NG Kerk se dogterkerk daar, of van ‘n aanvaarbare gasheerkerk of sendingorganisasie in die teikenland.

3.
Die SDG formuleer beleid en pas beleid toe
NG Kerk-gemeentes wat sendingwerkers (geordendes en nie-geordendes) na ‘n teikenland wil stuur, kan sulke sendingwerkers self  uitstuur - maar hulle uitsending en ontplooiing in die teikenland behoort in oorleg met die SDG gereël te word. Die SDG formuleer en implementeer namens die Sinode beleid oor die ontplooiing van sendingwerkers van die NG Kerk in die teikenland en wil graag deurlopend met die kerkleiding van die gasheerkerk daar skakel om te sorg dat die bediening van sulke sendingwerkers konstruktief verloop en dat die onderlinge aanspreeklikheid gehandhaaf word. Amptelike sendingwerkers van die NG Kerk in die buiteland is dus nie vryskut-sendingwerkers nie.

4.
Die SDG wil graag geleentheid hê om met kandidate vir sendingwerk in die buiteland gesprek te voer oor hulle geroepenheid
Aangesien sendingwerkers in die buiteland as die NG Kerk se sendingwerkers optree, sal die SDG  graag vóór hulle vertrek, tydens ‘n onderhoud met sulke kandidate, deur hulle - en deur gemeentelike getuigskrifte - oortuig wil word van hulle roeping  deur God tot sendingwerk. Hulle sturende gemeentes behoort ‘n medegeroepenheid tot die sendingwerk dáár te demonstreer.

5.
Die SDG vereis volgehoue betrokkenheid van sturende gemeentes by hulle sendingwerkers in die sendingveld
Dit is die SDG se beleid dat geen sendingwerker in die buiteland behoort te  gaan werk sonder ‘n sturende gemeente wat verantwoordelikheid vir die welsyn en ondersteuning van die sendingwerker aanvaar nie. Selfs “tentmakersendingwerkers” wat finansieel onafhanklik kan wees, behoort nie sonder só ‘n sturende of ankergemeente toegelaat te word om na die sendingveld te gaan met die sanksie van die kerk nie. Sturende gemeentes wat nie gewillig is om hulle verantwoordelikheid teenoor hulle sendingwerkers in die buiteland vol te hou nie,  kan veroorsaak dat hulle sendingwerkers misluk en dat die werk erg gekortwiek word.

6.
Die SDG neem graag kennis van elke sendingwerker se aanwending in die buiteland - en ontvang graag verslag oor sy/haar werk daar
Die SDG help graag - ten opsigte van kerklike sendingwerkers wat na die buiteland gestuur word - met enige skakeling in verband met hulle aanwending en dienslewering in die buiteland. Alle werkers wat na  die buiteland gestuur word, werk met die plaaslike gasheerkerk-gemeentes saam, en doen aan die aangewese kerkraad daar verslag oor sy/haar werksaamhede daar. Afskrifte van hierdie verslae moet asseblief ook  (behalwe na die sturende gemeentes in Suid-Afrika) in Afrikaans of Engels telkens ook na die SDG van Noord-Transvaal in Suid-Afrika (Posbus 433, Pretoria, 0001) gestuur word binne twee weke nadat dit aan die plaaslike kerkraad in die sendingveld voorgelê is. Kommentaar en besluite van daardie kerkraad na aanleiding van die verslae moet asseblief  ook daarmee saam aangestuur word.

7.
Die SDG is nie aanspreeklik vir die lewensonderhoud en assuransie vir sendingwerkers in die buiteland  nie
Dit is die verantwoordelikheid van die sendingwerkers self  - en van die sturende gemeentes - om toe te sien dat genoeg fondse vir lewensonderhoud, voorsorg en bediening vir die werk in die buiteland vóóraf gewerf word. Die ontwikkeling van ‘n voldoende ondersteuningsbasis is dus vir die rekening van die sendingwerkers  en hulle sturende gemeentes.

8.
Die SDG kan genader word vir subsidies - indien fondse beskikbaar is
Die SDG kan genader word vir sekere subsidies om kostes te help dek, maar die toekenning en grootte van hierdie subsidies sal afhang van die beskikbaarheid van fondse. 

9.
Die SDG wil nie sendingwerkers met onvoldoende finansiële ondersteuning na die buiteland laat gaan nie
Sendingwerkers kan  nie toegelaat word om na die buiteland te gaan alvorens voldoende lewensonderhoud en voorsorgfondse skriftelik deur ondersteunende liggame en borge bevestig is nie. Voordat sendingwerkers na  die buiteland vertrek, moet hulle sturende gemeentes behoorlike kontrakte tussen alle betrokke rolspelers in plek hê om ‘n mate van sekuriteit vir sowel die sendingwerker as die sturende gemeente te verskaf. Die voorsiening wat hieronder  uitgestippel word, moet in orde wees en deur kontrakte en debietorders gedek wees: 

* Gewone lewensonderhoud: Dit sluit behuising, munisipale dienste, lisensies, belasting, telefoonkoste, korttermynversekering, werkloosheidsversekering, skoolgeld vir kinders, kos en klere, ens in.

* Vervoerkoste - amptelik en privaat: Die aankoop of uitvoer van ‘n voertuig moet ingereken word. Lenings aan nuwelinge in die teikenland sonder kredietverwysings is ‘n faktor. Assuransie, brandstof, tolgeld, herstelwerk en lisensies moet in ag geneem word. Vliegtuigkaartjies en visumkoste vir ritte na en vanaf  Suid-Afrika is ook belangrik. Vervoer tydens verlof en steunwerwing in Suid-Afrika moet ook in die beplanning verreken word.

* Pensioenvoorsiening  vir aftrede: Lidmaatskap aan ‘n wettige  pensioenfonds in Suid-Afrika is verpligtend. Vir sendingwerkers wat beplan om oorsee pensioen te neem, kan addissionele pensioenvoorsiening in die buiteland gemaak word. Die kleinste verpligte plaaslike pensioenopsie is 25%.

* Mediese versekering: Lidmaatskap aan ‘n erkende mediese fonds in die teikenland behoort verkry te word - vir die tydperke van diens daar. Wanneer die sendingwerkers en hulle gesinne in Suid-Afrika is, sal hier voorsiening gemaak moet word daarvoor.

* Bedieningskostes: Dit mag wees dat die plaaslike gasheergemeentes (in die teikenland) finansieel nie die koste van sekere bedieningsprojekte kan bybring nie. Daarom moet sendingwerkers en hulle sturende gemeentes vir sulke uitgawes voorsiening maak. Die vermoë van die SDG om daarmee te kan help, sal baie beperk wees.

* Gebeurlikheidsvoorsiening: Dit mag gebeur dat ‘n situasie ontwikkel dat die sendingwerker en sy/haar gesin skielik die land moet verlaat of  moet terugkom na Suid-Afrika of dat iets anders gebeur wat addissionele fondse vra. Daarvoor moet voorsiening gemaak word. Die koste van begrafnisse of verassings moet ook nie uit die oog verloor word nie.

10.
Die SDG help met advies in verband met talle sake
Die SDG kan genader word vir advies oor die verkryging van visums, werkpermitte en verblyfpermitte, en die oorplasing van fondse na die buiteland. Daar moet egter op gelet word dat aansoeke vir visums en ander permitte by ‘n bepaalde streekskantoor van die betrokke land se  Ambassade in Suid-Afrika gedoen moet word - die streekkantoor binne wie se area die sendingwerker (en sy sturende gemeente) woon. Sturende gemeentes moet dus self  die aansoeke, administrasie en fondsoorplasing hanteer - ‘n gulde geleentheid vir wyer praktiese lidmaatsbetrokkenheid by die sendingwerk van die gemeente. 

11.
Die SDG adviseer ook oor opleiding van sendingwerkers
Deeglike opleiding en toepaslike oriëntasie van sendingwerkers wat na die buiteland gaan, moet vóóraf voldoende aandag kry. Die SDG bied nie self sodanige opleiding aan nie, maar onderneem om gesonde advies in hierdie verband aan voornemende sendingwerkers en sturende gemeentes te verskaf. Selfs sendingwerkers wat as “tentmakers” in die buiteland wil gaan werk, behoort vóóraf sekere basiese toerusting en oriëntasie te ondergaan soos hierbo by B. 23.  reeds vermeld. (Kyk na die volgende paragraaf) Afskrifte van getuigskrifte en sertifikate van opleidingsinstansies behoort vóór vertrek na die buiteland aan die sturende gemeente  voorgelê te word.

[Aangesien sendingwerk primêr gaan om geloofsoordrag, gemeentestigting en gemeentebou, behoort voornemende sendingwerkers almal eers deeglike onderrig te kry in sake soos die volgende: ‘n Basiese bybelkennis - wat veral die ekklesiologie en soteriologie ook dek; bybelstudiemetodiek; dissipelskap en mentorskap; leierskapopleiding; basiese kerklike administrasie, organsisasie en besluitnemingsprosesse;  kleingroepdinamika en selgroepsisteme;  evangelisasieinhoud en -metodes; jeugwerk en kategetiese onderrig; kinderevangelisasie; prediking; pastoraat/berading; diakonaat. Hierbenewens behoort taal- en kultuurverwerwingsvaardighede ook deel van die opleiding uit te maak. Daarbenewens kan musiek en sang en dramaonderrig ook dalk ondergaan word. Sturende gemeentes behoort toe te sien dat voornemende sendingwerkers in hulle leer en spiritualiteit gesond  is - en verkieslik deur ons eie kerk toegerus is.]

12.
Die SDG hanteer nie sendingwerkers se finansies of banksake nie
Die SDG hanteer nie spesifieke sendingwerkers se finansiële of banksake nie. Dit is die voorreg van die sturende gemeentes om dit te doen. Indien dit in sekere gevalle tydelik gedoen word, is dit bloot net totdat die sturende gemeente dit self kan begin doen.

13.
Die SDG bepleit wye gebedsnetwerke
Sendingwerk kan nie in bloot menslike krag onderneem word nie. Daarom is dit vir die SDG ‘n prioriteit dat die werk in die buiteland gedra sal word deur gereelde gebed deur ‘n landwye netwerk van getroue voorbidders. Sendingwerkers in die buiteland en hulle sturende gemeentes behoort dus self sulke voorbidders en gebedsgroepe te werf en te organiseer.

14.
Alle ondersteuners van elke sendingwerker in die buiteland behoort minstens een maal per jaar te vergader
Alhoewel die SDG nie vir alle sendingwerkers in die buiteland sulke byeenkomste van ondersteuners kan reël nie, sal hy graag inligting oor sulke byeenkomste wil ontvang. Hierdie soort byeenkomste kan baie doen om probleme wat ervaar word deur gesamentlike aksie op te los - en ‘n spangees te ontwikkel wat sinergie kan meebring. 

